
Frá skólastjóra 
 

Ágætu lesendur 
 
Miðvikudaginn 28. nóvember var mér boðið að vera með 
stutt innlegg á fundi sem foreldrar í 9.bekk héldu til að fjalla 
um foreldrastarfið. Fundurinn átti að standa í eina 
klukkustund og það stóð til að halda stranglega í þessi 
tímamörk. Það var vel mætt á fundinn.  
 
Að þessu tilefni vil ég árétta að starf foreldra eru mikil 
verðmæti fyrir skólann. Foreldrar og foreldrahópar sem 
taka tíma til að sinna félagsstarfi í bekkjum búa til vettvang 
fyrir samræðu og kynni sem mynda siðferðileg viðmið. 
Nemendurnir, börnin, fá skýr skilaboð um metnað og 
áhuga foreldranna fyrir þeirra hönd og sömuleiðis skilaboð 
um rétt og ranga hegðun. Það samfélag sem verður til á 
þennan hátt bægir margvíslegum hættum frá börnunum og 
ekki síst þeim hættum sem steðja að unglingunum okkar. 
 
Það sem ég held að skipti sérstaklega miklu máli er að 
börnin í bekkjunum sýna hverju öðru meiri virðingu þar 
sem foreldrastarfið er gott vegna þess að þau vita að það 
er samband á milli foreldranna. Ég verð að segja það eins 
og er, eftir tveggja áratuga reynslu sem stjórnandi að 
bekkjarandinn í skólastofunni er að jafnaði betri og sterkari 
þar sem foreldrastarfið er gott. Ég gæti fært fyrir því fleiri 
rök en þau sem hér eru tilgreind en gef mér ekki tíma til 
þess í stuttum pistli. Ég get þó ekki stillt mig um að geta 
þess að þegar komið hafa upp samskiptavandamál í 
bekkjum með sterkan foreldrahóp er eins og vandamálin 
leysist hraðar og betur.  
 
Ég hvet því foreldra til að halda uppi góðu félagsstarfi og 
gott félagsstarf er ekki langir fundir og margir viðburðir. Ég 
segi stundum að stuttir fundir séu góðir fundir. Regla á 
starfinu með gott inntak skiptir meira máli.  
 
Njótum aðventunnar og verum saman. 
 
Ásgeir Beinteinsson,  
skólastjóri 

Hangikjötsboð 
Ágætu foreldrar 
Í tilefni jólanna er foreldrum boðið að koma 
eins og undanfarin ár og borða hangikjöt 
með börnum sínum. Mæting er eins og hér segir: 
Miðvikudagur 12. desember kl. 11:30   1. og 2. bekkur 
Miðvikudagur 12. desember kl. 12:10  3. og 4. bekkur 
Fimmtudagur 13. desember kl. 11:30 5. og 7. bekkur 
Fimmtudagur 13. desember kl. 12:10 6. bekkur 
Föstudagur    14. desember kl. 12:00 8.-10. bekkur 

Með jólakveðju frá starfsfólki Háteigsskóla 

 

Mjólkursamsalan 
Ég fór í mjólkursamsöluna með bekknum. Við fórum á 
svalir og sáum hvernig fernurnar eru búnar til og við 
fengum ís, mjólk, piparkökur og kleinur og fórum heim í 
rútu. Þetta var gaman.          Hinrik Aron Hilmarsson, 3. bekk 

 
Grafík 
Þessi grafíkmynd er eftir 
Hörpu Sól Guðmunds-
dóttur í 6. bekk. 
 
 
 
 
 

 

Sagan af trénu 
Einu sinni var tré sem var gjörólíkt hinum trjánum. Það 
var bogið og það var þakið grænum lit. Tréð var í garði 
nágranna Markúsar. En það var einn daginn sem hann 
Markús kom að garði nágrannans og sagði: „Vá, hvað er 
þetta? Hey, núna veit ég hvað ég geri!! Ég gái í 
sjaldgæfustu bók í heimi! Á ég að gá?“ Og hann las: 
„Svona tré er mengunartré. Og þessi tré eru sjaldgæfustu 
tré í heimi.“                    Þorgrímur Erik Þ. Rodriguez, 2. bekk. 

Sumarsaga 
Ég fór til Svíþjóðar í sumar. Þar fórum við í Liseberg. Þar 
voru stórar kanínur. Ég fór heim til þeirra og knúsaði þær 
og kyssti. Þær eru sætar.     Vala Magnúsdóttir, 2. bekk 

Opnunartími félagsmiðstöðvarinnar 105 um jólin 
og dagskrá í desember 
Félagsmiðstöðin okkar hefur opið eins og áður á sama 
tíma og alltaf en áherslan verður önnur en vanalega, því 
við leggjum núna sérstaka áherslu í desember á notaleg-
heit  s.s. heitt kakó og piparkökur. Við starfsmenn bjóðum 
fram aðstoð okkar við lærdóminn ef nemendur óska en 
annars bara upp á létt spjall og eitthvað til að dreifa hugan-
um frá stressi.  Við erum jafnvel að spá í að bjóða upp á 
skipulega slökun og jafnvel yoga. Þetta á að vera þægi-
legur og notalegur tími hér í 105, enda nægt stress í boði 
annars staðar. Hjá okkur verður þetta ,,heimilið” að 
heiman. Síðasta kvöldið fyrir jól er 21. desember, við 
höfum opið 28. desember kl. 10-16 og opnum aftur 2. 
janúar. Kveðja, Hrefna 

Dagur íslenskrar tungu  
Að venju héldum við upp á dag íslenskrar tungu með því 
að eldri nemendur lásu upp fyrir þá yngri. Einnig heimsóttu 
nemendur úr 10. bekk fólkið að Bólstaðarhlíð 43. Voru allir 
ánægðir með upplesturinn. 

 

Benjamín dúfa 
Nemendur 6. bekkjar voru að vinna verkefni tengd bókinni 
Benjamín dúfa. Þar áttu þeir að skrifa um vináttu og 
tilfinningar. Hér eru nokkur dæmi: 

Katla 
Þú ert ný, 
þú ert skemmtileg, 
þú ert sæt, 
þú ert dúlla í dós. 
Ef þú ert í vanda 
þá hjálpa ég þér, 
ég vinkona þín er 
hvert sem ég fer. 
(Rúna) 
 
Ljóð 
báran blíð 
hafið blátt 
napur vindur 
vináttan er breytileg 
eins og skipið 
sem flýtur 
hægt og rólega 
um höfin blá 
(Steinunn) 
 
Ljóð í sólinni 
Ég er leið 
og ég beið. 
Í langan tíma var ég reið, 
en bara reið út í þig. 
En ég fyrirgef. 
(Arney) 

Ljóð 
Vinir treysta. 
Vinir styðja. 
Vinir leika. 
Vinir hlæja.   (Sturla) 
 
Vinátta 
Anton Gunnar 
er vinur minn. 
Hann gæti orðið vinur 
þinn. 
Honum finnst gaman í 
fótbolta 
en ekki í skotbolta, 
gaman í sundi 
og sefur stuttum blundi. 
(Þórsteinn) 
 
Ljóð í sólinni 
Þegar ég er döpur 
þá græt ég og verð sár. 
Þegar ég er döpur 
þá líður mér illa og verð 
reið. 
Stundum tala ég 
við sjálfa mig 
um lífið.    (María) 

 
 
 
 

Meiri grafík 
Þessa mynd af fiðrildi og 
laufi gerði Móses 
Guðvarðarson í 6. bekk. 

Stóri 
grænmetisdagurinn 
Stóri grænmetisdagurinn 
var haldinn í október í 4. 
bekk og allir nemendur bekkjarins tóku þátt í 
undirbúningnum. Í heimilisfræði fræddust nemendur um 
mismunandi grænmetistegundir og í tímum hjá bekkjar-
kennurum og á bókasafni unnu þeir heimildavinnu í litlum 
hópum þar sem þeir tveir og tveir undirbjuggu kynningu á 
grænmetinu fyrir aðra nemendur skólans á yngsta stigi. 
Allt grænmetið fékkst gefins frá Sölufélagi garðyrkju-
manna. Sjálfur grænmetisdagurinn fór þannig fram að 
nemendur skáru niður mismunandi grænmeti hjá heimilis-
fræðikennara og samtímis voru útbúnir kynningarbásar 
inni í kennslustofum barnanna. Eftir hádegi þennan dag 
komu nemendur úr 1., 2., og 3ja bekk og nemendur 4. 
bekkjar fræddu þá um kosti grænmetisins og gáfu að 
sjálfsögðu að smakka. Stefnt er að því að gera þetta að 
árvissum viðburði á yngsta stigi. Myndir frá deginum eru 
á heimasíðu skólans.  
Gunnar Börkur Jónasson 

Frétt af lögregluvefnum: 
Skortur á bílastæðum og hraðakstur  
Þrátt fyrir oft á tíðum fremur neikvæða umfjöllun fjölmiðla 
um miðborgina líta langflestir íbúar hennar svo á að þeir 
séu einmitt mjög öruggir í miðborginni. Þetta kom m.a. 
fram á áhugaverðum fundi sem lögreglan átti með 
fulltrúum ýmissa aðila í miðborginni og Hlíðum en hann 
var haldinn í þjónustumiðstöð hverfanna að Skúlagötu 21 
í gær. Fyrrnefnd niðurstaða kom fram í könnun sem 
lögreglan lét gera en í henni var einnig spurt um helstu 
áhyggjuefni íbúa á hverjum stað. Samkvæmt könnuninni 
hafa íbúar í miðborginni einkum áhyggjur af eigna-
spjöllum en í Hlíðunum nefndu íbúarnir hraðakstur, þegar 
sama spurning var lögð fyrir þá. 
Á fundinum lýstu nokkrir fundarmanna yfir áhyggjum af 
hraðakstri í Bólstaðarhlíð og Hamrahlíð og þá komu 
bílastæðamál einnig við sögu. Á þeim er töluverður 
skortur en einnig var rætt um þann fjölda bíla sem er lagt 
ólöglega. Að mati fundarmanna er þetta vandamál til 
staðar í báðum hverfunum. Egill Bjarnason yfirlögreglu-
þjónn fór ítarlega yfir störf umferðardeildar og Stefán 
Eiríksson lögreglustjóri kynnti stefnu embættisins og gerði 
sýnileika lögreglu að sérstöku umtalsefni. Eiður H. Eiðs-
son svæðisstjóri tók líka til máls og kynnti athyglisverða 
tölfræði sem sýndi stöðu og þróun mála á svæðinu. Þá 
var nýr hverfislögreglumaður kynntur til sögunnar en 
Guðrún Jack mun taka við því hlutverki fljótlega. Á 
fundinum, sem um tuttugu manns sóttu, varpaði lögreglu-
stjóri fram þeirri hugmynd að halda opinn fund með 
íbúunum í byrjun næsta árs og var henni mjög vel tekið.  
 
 

 

�          Spakmæli mánaðarins:           

Besti vinur minn er sá sem þekkir galla 

mína en er samt vinur. 


